
Isigidimi Sama-Xosa.
NGOLWESIBINI, DECEMBER 1, 1885.
ITYALA LIKA PELZER.
UKOYISA KOBULUNGISA BE NYABISO.
[bookmark: _GoBack]  Umntu wonke onga izinto zingahamba ngolungelelwano, nengqondo, wobulela kukweyisa kobulungisa nenyaniso, okwenzeke ngomhla we 16 ku Nov., kwi Nkundla Enkulu ya Matyala esakuhlangana e-Rini. Litetwe apo ityala ebe lingumbeko lika Rev. Jons D. Don, umfundisi wehleto le Free Church e-Qonce. Ngokukodwa imibulelo ib’ifanele ukungafihlisi evela kwicala lamawetu, kuba eli dabi belilwelwa tina. Nxatsho ke! mawetu ase Qonce, ngesenzo senu somhla wokubuyela kuka Mr. Don ekaya ngomhla wama 20 ku November; enite ukubonisa owetu umbulelo napuma nonke kunye nabantwana, ukuya kumbulisa; namkaulela ese le, kwangati kumhla kwangena u Rili kunye ne Ruluneli e Qonce. Amazwi encwadi yenu, wonke umzi ontsundu uvumelana nawo ngamxelo ’mnye.
Baliqela kulonyaka abantsundu ekute bamane bedutyu- lwa ngezizatu-zatu ezinye ezingaqondakaliyo,. ate kodwa lomatyala abo afane edukalala, ngezwana eliti xa likunyushwayo:—“ The Solicitor-General declines to 'prosecute,” —oko kukuti, “ U- Mhluzi-matyala akavumi kufaka ’tyala.'' Ibe kukululeka komoni lowo ke ngoko. Eli lika Pelzer ityala beselitshoniswe ngendlela enjalo ngulo Mhluzi-matyala wangoku ungu Mr. Maasdorp. Koko u Mr. Don no Mr. George A. Hat, ongumhleli we Cape Mercury, babe nobufoti bokulitetelela elogazi lapalazwa lingena tyala, basibengeza ukuba esisenzo sezipata-mandla zangoku zale Koloni saziwe; nengozi eziya kuhlela umzi ukuba kuza kuhamba ngoluhlobo. Bafakwe intambo emqaleni ke ngoko, bangamakonxwa ngesizatu sokwenje- njalo ukuteta, nokugweba okulungisiweyo zizi Lauli.
Ukuze babe nokulilanda elityala abafundi betu, make sibakumbuze intloko zokuqaleka kwalo. Ngomhla we 16 ku January walonyaka, kwadutyulwa um-Xosa e Burghersdorp ogama lingu Zakabaya, li Bulu elingu Willem Jacobus Pelzer. Um-Xosa lowo wayetunywe ngu Mlungu wake ukuba aye kufuna ihashe elalilahlekile, ate ke wada waza kufikelela kwifama yeli Bulu. Uze ku- dlula ekaya ehamba ebuzisa; uflke waziwa nazezinye izicaka zalomzi, wancokola, watshaya ’macuba nazo, kunye nabanye abantu ababemisa ucingo lwakwa Rulumente kona. Umnini fama ubuze ipasi ku Zakabaya, yalandulwa. Ufune ukuba iye kutatyatwa pambi kokuze lifunwe. Omnye uxele indawo yokuba asilake, ebekuya kuti ke ngoko inqweneleke ipasi leyo, udlule ke ngoko; lasala libopa ihashe i-Bulu, lixoba ipistoli, kanti koko sel’cinga okumdaka. Likwele laya kumnqanda. Ekubuyeni limfi- ngxele ngehashe ukumquba, limnyatelisa ngangokude u- Zakaraya alibete ihashe elo empumlweni, ukuze ke adutyulwe njalo. Limshiye elele egazini, nalo ligqotsisa ihashe ukuya ekaya, apo lifike lasebezela uyise okuhlileyo, namaqinga afanele ukuqwetywa ukuzimeza ityala, labe Iona lisinga e- Burghersdorp ukuya kuzinikela e-Mantyini "kuba ienzakalise umntu, elimbaqe ehamba efameni yalo,
“laza lati lakuba limnqanda walibeta ngolugxa lwentsimbi,
“ elite ke Iona ukuzihlanganisela lamdubula.” OIo lugxa okwenene kufikwe seluko (azi lubekwe yinina?) ekubeni oko u-Zakabaya abedlula emzini welo Bulu, ub’engena ntonga injalo esandleni. Elinye inqina lite wayeno “swazi” kupela ingeyiyo intsimbi. Kufikwe u- Zakaraya lowo selefile, kuba kudlule iyure ezintatu nane pakati kokudutyulwa kwake nokuza kulandwa ingozi yake, emva kokuzinikela kwelo tutu lingu Pelzeb.
Litetiwe ityala yi Mantyi yase Burghersdorp, ingxelo yokuma kwalo itunyelwe e Rini ku Mhluzi-Matyala, kwabe kuvakala kunene amare entsongelo zamanye ama Bulu ukuba ute uwabo lowo wafakwa entangeni. Kulandele nenye ingxelo evela kwaku Pelser, enqine ubungozi besenzo sake, ate ke ngoko u Mr. Maasdorp, u-Mhluzi- matyala, wabona ukuba i-Bulu elo alifanele kunikwa tyala.
Uvela apo ke u Mr. Don ngokusuke abalele kwipepa eliyi Cape Mercury ago April 1885, ebuza ukuti, “ Iyeviwa “ na into enje, yinina ukuba afe umntu—afele ilize—aze '' angabuzelwa? Bupina ubulungisa, utinina umteto wo- “ laulo lwama Ngesi? Yena akasayi kuke azigushe izinyo “ zake, alurwitshe unkwintshana lwake ukuze lunga- “ kutyili ukonakaliswa kobulungisa nenyaniso ngu Rulu- “ mente ongavumiyo ukufaka ityala kwitutu lombulali; aze “ ngoko naye ngokungateti kwake abe ngomnye wabo “ baligqumelelayo elo tyala. Ngendawo yokuba (1) ubomi “ bomntu bumaconini noko amnyama ibala lake; nokuba (2) “ pambi komteto bonke abantu bayafana ; nokuba (3) ma- “ kwenziwe ubulungisa obungena makwiniba, nobungake- “ tiyo.” Ite kanti inteto yake izihlabile izipata-mandla kunye nezihlobo zazo, yawapitizelisa amacebo azo, nangona zigqibe kwelokuba makamangalelwe lomfundisi wase Qonce ngomteto we Libel Act, owalela umntu ukuba angabali ngezenzo nezimilo zabanye abantu. Lifuniwe iqinga lokumbijela entetweni yencwadi yake, kwafunyanwa la mazwi ati,—“ Igazi lolo lusizana u-Zakaraya lililela ngase “ zulwini, lingalileli eli tutu lombulali (u-Pelser) lodwa, “ lilila nangaku Rulumente ongavumiyo ukuliquba eli tyala, “ nangakulo eli lizwe lidukisele isenzo esinje." Yabe ke lenteto kutiwa yeyokuhlazisa elo Bulu, ilinyelise yalenza incekevu nenqambi pakati kwabanye abantu.
U Rulumente oya kubatala, kanye ngale mali siyifafayo, indleko zika Pelser kweli tyala, ubezondelele indawo yokuhlambulula isimilo selo Bulwana ukuti alinguye “ umbulali,” nesimilo so Mhluzi-matyala u Mr. Maasdord, ukuba ulungisile ukungalifaki tyala; nokucinezelela pantsi u Mr. Don, amhlazise ngokumenza ibantinti. Koko u-Bulungisa ne Nyaniso zisigwebele. Ubengenako uku- ngoyisi u Mr. Don, ekubeni sitemba ukuba ngecala lake bekumi u-Tixo amkonzayo,. kulaula u-Mteto alinga ezenzweni zake ukutobela wona. Libe kupenapena i-“Gqweta” la Komkulu, nelika Pelser (siteta kambe u Mr. Maasdorp) ngezizatwana zokuti “ Ubunqina bo ‘ Kafile ’ abuna kute- “njwa, kuba ingafanelana ibiyingozi ukufa kuka Zakaraya, “ bafunge, baxoke, bati udutyulwe ngabom; into ezinga- “ masela okugqibela, angaba nalo Zakaraya wayeye kuba.” Zakanyela inyaniso. Libe kugoqulula “ ikofoti” zakowalo zokunqika amatye xa limba umnxuma onzulu wokuncwaba u Mr. Don, ukunyanzela ityala lake ezindlebeni ze-Qubura, liqele ngelezolo, kanti koko limtshonisa okunye u- Pelser ebeligqwetela yena, ukuba kaloku kungaveli nonwele olu; kwaqondwa nangubani namhla ukuba elo Bulwana yi-

